
Niels Uni Dam er 33 ár og blaðmaður 
á Sosialinum. Honum dámar væl at 
ferðast. Hann hevur ferðast rættiliga 
fitt í lívi sínum, mest kring Evropa 
men eisini eitt so fjarskotið stað 
sum Ný Sæland.  Í hesum døgum 
sigur Niels Uni okkum 10 ferðamál, 
ið hann hevur hug at vitja. Hann 
sigur, at hetta verður eitt gott bland 
av støðum, ið hann hevur vitjað 
og vil vitja aftur, støðum, ið hann 
ongantíð hevur vitjað, men kundi 
hugsað sær at vitjað.

Skapið framtíðina saman við okkum...

Dreymaferð nr. 7:

Ný Sæland
Eg var í Ný Sælandi fyri 
nøkrum árum síðan, hetta 
var ein ótrúliga spennandi 
ferð. Tíanverri var eg einans 
3 vikur har. Men upplivdi 
millum annað at halda jól í 
bakandi sól. 

Tað var tó avmarkað 
hvussu nógv eg upplivdi, 
tó so, umframt at búgva í 
høvuðsstaðnum Auckland, 
so koyrdi vit heilt norður 
ígjøgnum norðaru oynna, 
har vit vitjaðu eitt himmalskt 
stað, ið kallaðist Te Ngare 
Bay. Hetta var ein ótrúlig 
uppliving. Vakra náttúran 
var bergtakandi. 

Av stuttligaru uppliving­
unum var stóra ferðamálið 
í Kawa Kawa, serliga WC, 
ið eysturríkski listamað­
urin Friedensreich Hund­
ertwasser hevði sniðgivið. 
Tað var forkunnugt at pissa 
í eitt listarverk.

Eisini var Pia Beach svarta 
strondin, ið onkuntíð húsar 
pingvinum ein stór náttúru 
uppliving.

Vit vóru á norðaru oynna 
alla ferðina, og tí eydnaðist 
mær ikki at sleppa á syðri 
oynna, ið tey flestu ivaleyst 
kenna sum karm um Lord 
of The Rings filmarnar. 

Eg havi frætt frá øðrum, at 
náttúran á hesi oynni er enn 
meira ótrúlig enn á norðaru 
oynni. So dreymurin er, at 

fara aftur til Ný Sæland at 
vitja í nakrar mánaðir og 
ferðast kring alt landið.

Eysturríkski listamaðurin Hundertwasser hevur sniðgivið 
almenna WC í KawaKawa


